
АННОТАЦИЯ 
Мақолада бронза даврида маданиятлараро жуда кенг тарқалган Ўрта Осиёга хос 

бўлмаган ва бўлган нодир металлар тарқалиши асосида ўзаро илк маданий алоқаларнинг 
шаклланиш тарихи ўрганилган. Қадимги Шарқ халқларига хос бўлган, Ўрта Осиёнинг кўплаб 
ёдгорликларидан топилаётган  турли тошларнинг топилиши қадимги халқлар ўртасидаги 
алоқалардан дарак беради 

Калит зўзлар: Тепа Яхья, Г. Франкфорт, хлорид, глиптик тасвирлар, Л. Вулли, аргелит, 
фаянс, фил суяги, қадоқ (гиря), Мессопотамия (Киш, Телло, Ур), Эрон (Суз, Тепа Мусиян, 
Тепа Али-Абад, Тепа Хиссар, Шахдод, Шахри Сўхта), Жанубий Туркманистон, Афғонистон 

 
Гулжахон Шопулатовна Шайдуллаева,  

УзНУ Кафедра источниковедения,  
историографии и архивоведения 

 
ИСТОКИ ДРЕВНЕВОСТОЧНЫХ КУЛЬТУР НАЙДЕНЫ НА ТЕРРИТОРИИ 

УЗБЕКИСТАНА 
АННОТАЦИЯ 

Изучение истории формирования первых культурных контактов, основанных на 
распространении редких металлов, не свойственных Центральной Азии и широко 
распространённых в эпоху бронзы. На контакты между древними народами указывает находка 
различных камней, типичных для народов Древнего Востока, обнаруженных во многих 
памятниках Средней Азии. 

Ключевые слова: Тепа Яхья, . Г. Франкфурт, хлорид, глиптические изображения, Л. 
Шерстистый, аргиллит, фаянс, слоновая кость, упаковка (гирья), Мессопотамия Киш, Телло, 
Ур, Иран Суз, Тепа Мусиан, Тепа Али-Абад, Тепа Хисар, Шахдад, Шахри Сохта, Южный 
Туркменистан, Афганистан 

Guljahon Sh. Shaydullaeva,  
UzNU Department of Source Studies,  
Historiography and Archival Studies 

 
THE ORIGINS OF ANCIENT EASTERN CULTURES  WERE FOUND ON THE 

TERRITORY OF UZBEKISTAN 
ABSTRACT 

Study of the history of the formation of the first cultural contacts based on the spread of rare 
metals, not typical of Central Asia and widespread in the Bronze Age. Contacts between ancient 
peoples are indicated by the discovery of various stones typical of the peoples of the Ancient East, 
found in many monuments of Central Asia. 

Index Terms: Tepa Yahya, . G. Frankfurt, chloride, glyptic images, L. Woolly, mudstone, 
faience, ivory, packaging (girya), Mesopotamia, Kish, Tello, Ur, Iran Suz, Tepa Musian, Tepa Ali-
Abad, Tepa Hisar, Shahdad , Shahri Sokhta, Southern Turkmenistan, Afghanistan. 

 
1. Долзарблиги: 
Ўрта Осиё халқларининг Қадимги Шарқ цивилизацияси аҳолиси билан маданий 

алоқаларининг ўрганилиши бу ҳудудлар ўртасида инсоният тарихидаги энг қадимги маданий 
ва савдо йўлларига, халқларнинг ўзаро маданий алоқаларига асос солинганлигидан дарак 
беради. Айнан, тадқиқ этилган ашёвий манбалар Ўрта Осиё халқларининг Қадимги Шарқ 
цивилизацияси аҳолиси билан маданий алоқалари ҳақида маълумот бериши билан 
аҳамиятлидир.  

2. Методлар ва ўрганилганлик даражаси: 
Ушбу мақола тарих фанининг қиёсий таҳлил, холислик, тарихийлик, илмийлик, 

цивилизацион ёндашув тамойилларига ва методларига асосан ёзилган бўлиб, унда Ўрта Осиё 
халқларининг Қадимги Шарқ цивилизацияси аҳолиси билан маданий алоқалари ашёвий 
манбалар асосида илмий таҳлил этилган. 

3.Тадқиқот натижалари: 
Ўтган асрнинг 30 йилларида Фарғона водийси Сўх қишлоғидан топилган, қорамтир 

хлорид тошдан ясалган, оқ тошлар билан безатилган, икки бошли илон тасвирланган “амулет”, 
бугунги кунда Ўзбекистон халқлари тарихи музейининг энг нодир экспонатларидан бирига 
айланган (7 расм, 1). Бу топилма тадқиқотчиларнинг кўплаб илмий тортишувига сабаб 
бўлган[1]. Негаки, хлорид тоши Ўрта Осиёга хос бўлмаган маъдан бўлиб, ясалиш техникаси 
ва технологияси ҳам Фарғонага хос бўлмаган мазкур топилманинг ясалган вақти ҳам 
тадқиқотчиларни анча ўйлантирган. Кейинги йилларда, жумладан Мессопотамия ва Эрон 
ҳудудида олиб борилган тадқиқотлар натижасида Марказий Осиё археологиясида учрайдиган 
хлорид тошлардан ясалган топилмаларнинг тарихига ҳам ойдинликлар киритилди.  

Хлорид тош - юмшоқ таркибли, кўпроқ яшил ва кулранг бўлиб, шу тошдан ясалган 
ашёлар ташқи тарафидан чизиб ва ўйиб, гоҳида бошқа рангли тошлардан “кўз” қўйиб 
ишланган безакларнинг мавжудлиги билан характерланади. Ҳозирги кунгача 
Мессопотамиядан то Ҳинд ўлкасигача бўлган 30 та ёдгорликдан 300 дан ортиқ шундай ашёлар 
топилган. Бу буюмлар шакллари ва уларда ифодаланган тасвирларнинг бир-бирига яқинлиги 
билан характерланади. Тош идишларда ифодаланган глиптик тасвирлар тадқиқотчилар 
томонидан 12 та мотивга бўлинган: жанг қилаётган реал ва фантастик ҳайвонлар, 
антропоморф тарзда ифодаланган мифологик персонажлар, меъморий кўринишлар, пиллапоя 
шакллар ва ўсимликлар дунёси ифодаланган тасвирлар[2]. Шаклан ва глиптик жиҳатидан бир 
- бирига айнан ўхшайдиган, хлорид тошдан ясалган идишларнинг пайдо бўлиши тўғрисида 
фанда анча тортишувлар бўлиб ўтган. Г. Франкфорт бу идишларни Мессопотамия усталари 
ясаган деган бўлса, Л. Вулли жануби-шарқий Эронни, С. Пиготт эса Балужистонни ушбу 
идишларнинг ясалган жойи сифатида эътироф этган[3]. 

Г. Франкфортнинг фикрича Мессопотамияда хлорит тошдан ясалган идишлар илк 
династиялар (I, II, III) давридан бошлаб учрайди ва вақт ўтган сайин тасвирий ифодалар 

соддалашиб борган[4]. Сўнгги тадқиқотлар натижасида ушбу идишларнинг хронологик даври 
ҳам аниқланди[5].  

Ф. Колл Эроннинг Керман вилоятида, Тепа Яхья ёдгорлиги яқинида хлорид 
тошларнинг макони ва идишлар ясайдиган устахонасини топганидан сўнг, археология илмида 
хлорид тошларнинг «ватани» масаласи ҳам ўз ечимини топди[6]. К. Ламберг-Корловский эса 
хлорид тошдан ясалган идишлар фақат экспорт учун ясалган деб ҳисоблайди[7]. 

Фарғонадан топилган, хлорид тошдан ясалган буюм ҳам Тепа Яхья устахонаси 
анъанаси услубида ясалган. У қадимги эронликлар томонидан ясалган ва маъдан изловчилар 
томонидан қолдирилган ноёб археологик топилма бўлиб, биз ўрганаётган мавзу учун ашёвий 
далил бўлиб ҳизмат қилади. Тадқиқотчилар Наманган вилояти Хак ва Афлатун 
топилмаларининг илдизларини ҳам Эрондан излашган[8].  

Тошкент воҳасидан топилган аргелит тошдан ясалган муҳр ёки Зарафшон воҳаси Жом 
қишлоғидан топилган цилиндр шаклли муҳрнинг топилиши ҳам Қадимги Шарқ шаҳарлари 
аҳолисининг Ўрта Осиё бўйлаб юрганлигидан далолат беради (7 расм, 2). Ушбу муҳрлар 
милоддан авалги III минг йиллик охири II минг йиллик бошлари билан даврлаштирилган[9]. 

Хлорид каби милоддан аввалги III минг йилликда маданиятлараро кенг тарқалган 
минерал манбалардан бири - аргелитдан ясалган ашёлардир. Бундай ашёлар мил.ав. III минг 
йиллик охири II минг йиллик бошида Мессопотамия (Киш, Телло, Ур), Эрон (Суз, Тепа 
Мусиян, Тепа Али-Абад, Тепа Хиссар, Шахдод, Шахри Сўхта), Жанубий Туркманистон, 
Афғонистон ёдгорликларида кенг тарқалган[10]. Аргелит минералининг макони Эрон, 
Афғонистон, Покистон ва Ўрта Осиё ҳисобланади[11]. Аргелитдан ясалган тақинчоқлар, 
муҳрлар, аёллар косметикасида ишлатиладиган митти идишлар, олтин сирғаларнинг кўзлари 
алебастр билан тўлдирилганлиги кўплаб ёдгорликларда кузатилган[12]. Алебастрдан ясалган 
топилмалар, уларнинг тарқалиши, типологияси ҳамда хронологияси М. Касанова томонидан 
ишлаб чиқилган. У ишлаб чиққан хронологик жадвалга асосан Тошкент ва Зарафшон 
воҳаларидан топилган алебастрдан ясалган муҳрлар мил.ав. III минг йиллик охирларига оид 
бўлиб, Тошкент воҳасидан топилган муҳр қадимги эронликлар, Зарафшон воҳасидан топилган 
цилиндр шаклли муҳр Хараппа маданиятига оидлигини кўрсатмоқда[13].  

Маданиятлараро тарқалган яна бир ашё фаянсдан ясалган топилмалар бўлиб, буйрак 
шаклидаги «илоҳий» идишлар, кичик ҳажмли коса шаклли идишлар, ҳар хил тақинчоқлар 
мажмуасидан иборат. Жарқўтон ёдгорлигининг илк даврига оид қатламларидан ушбу 
идишлар ва тақинчоқлар кўплаб топилганки, бу топилмалар ҳам ёдгорликнинг 
хронологиясини аниқлашда катта рол ўйнайди. Буйрак шаклидаги фаянсдан ясалган идишлар 
Мессопотамиядан кўра Хараппа ёдгорликларида кўпроқ учрайди. Шунинг учун Дюринг 
Касперс бу идишларни Хараппа маданиятига хос деб ҳисоблайди[14]. Олимнинг фикрини 
Жарқўтондан топилган фаянс идиш ва ундаги «pipal» дарахтининг ифодаси ҳам исботлайди (7 
расм, 3). Маълумки «pipal» дарахти фақат Ҳиндистон ва Покистон ҳудудларига хос бўлган 
ўсимликлар дунёсига киради. Фаянсдан ишланган ва «pipal» тасвирланган идишлар Ҳинд-
Мессопотамия ҳудудларидаги Асмара[15], Теллодаги Иштар ибодатхонасидан[16], Телл Брак 
ёдгорлигидан[17], Ҳиндистоннинг деярли барча бронза даври ёдгорликларидан топилган[18] 
Эслатиб ўтилган ёдгорликлардан топилган, фаянсдан ясалган идишлар Жарқўтондан топилган 
идишларга ўхшаш бўлиб, мил.ав. XIX-XVIII асрнинг биринчи ярми билан даврлаштирилган. 

Бронза даврида маданиятлараро жуда кенг тарқалган, фил суягидан ясалган предметлар 
бўлиб, улар квадрат, доира, таёқча шаклларидадир. Юза ва ён томонларига айлана 
кўринишидаги безакнинг чизилиши характерлидир. Таёқча кўринишли фил суягидан ясалган 
предметларга энг кам, 1-3 та айлана чизилган бўлса, квадрат шаклли предметларда 5-11 тагача, 
айлана шаклли предметларда эса 9-11 тадан айлана чизилган. Ушбу предметларнинг вазифаси 
хусусида савдога бағишланган қисмда алоҳида тўхталамиз. Ҳозир эса унинг тарқалиш 
географияси ва ёши хусусидаги фикрлар билан чегаралансак. Ушбу предметларнинг тарқалиш 
географияси Хараппа маданиятининг тарқалиш географиясига мос келади ва ишонч билан 
айтиш мумкинки, у Хараппа маданиятининг таъсир доирасидаги ҳудудларда тарқалган. 
Жарқўтон ёдгорлигининг №4 тепалигидан, Жарқўтон даври қатламидан фил суягидан ясалган 

иккита квадрат шаклидаги шундай предметлар топилган бўлиб, худди шундай ашёлар Алтын-
депе[19], Хараппа, Махенжодаро, Чанху Даро[20], Ироқ ҳудудида Жамдет Наср[21] каби 
кўплаб ёдгорликларда қайд этилган ва мил.ав. II минг йиллик бошлари билан 
даврлаштирилган. 

Қадимги Шарқ халқларига хос бўлган, Ўрта Осиёнинг кўплаб ёдгорликларидан 
топилаётган қадоқ (гиря) тошларнинг топилиши қадимги халқлар ўртасидаги алоқалардан 
дарак беради. Қадоқ тошлар Зарафшон воҳасидаги Саразм, Кўктепа[22], Фарғона водийсидаги 
Чуст[23], Сурхон воҳасидаги Сополлитепа ва Жарқўтон[24], Жанубий Тожикистон ҳудудида 
жойлашган Гилот [25] ёдгорликларидан топилган. Ушбу оқ тошдан ясалган предметлар 
кўтаришга қулай бўлган дастага эга бўлиб, шаклан спортчилар кўтаридаган  тошларга ўхшаб 
кетади ва оғирлиги 30 килограмгача боради, аммо мазкур предметларнинг вазифаси масаласи 
номаълумлигича қолмоқда. 

Келтирилган маълумотлар Ўрта Осиё халқларининг Қадимги Шарқ цивилизацияси 
аҳолиси билан маданий алоқалари ҳақидаги ашёвий манбалар ҳисобланади. Ушбу маданий 
алоқалар заминида бу ҳудудлар ўртасида инсоният тарихидаги энг қадимги маданий ва савдо 
йўлларининг, халқларнинг ўзаро маданий алоқаларига асос солинганлигининг гувоҳи ва 
ашёвий манбалари бўлиб ҳизмат қилади. 

4. Хулоса: 
Ўзбекистон ва унга қўшни ҳудудлардан топилган, Қадимги Шарқ маданиятларига хос 

бўлган ашёларга эътибор берсак, топилган археологик манбаларнинг инсон ҳаётида эгаллаган 
вазифасини аниқлаш мушкулроқ бўлиб, кўпроқ илоҳийликка, диний қарашларга даҳлдор 
эканлиги ҳақиқатга яқин.  Гарчи оғир бўлсада “биринчи цивилизация” вакиллари бу 
предметларни ўзлари билан олиб юришган. 

